
Remarcas redacziunalas

Cun duas legendas da Felice Menghini vul igl Ischi semestril far attents ils
lecturs romontschs sin scazis litterars ord autras culturas da nies cantun.
Felice Menghini (1909-1947) da Puschlav vala per in dils megliers repre-
sentants dalla litteratura dallas vals talianas dil Grischun. En sia contribu-
ziun CASCHEIS VUS CUN CULTURA? presenta Felix Giger en maniera
magari nunusitada la scena culturala romontscha. Cun ILS MORALISTS
entscheiva Iso Camartin ina nova retscha d'artechels dedicai allas pli dif-
ferentas specias dad «. . .ists». Domat posseda dapi enzacons onns in
center da formaziun e sentupada che vegn menaus dall’Acziun 70. Hendri
Spescha presenta quell'instituziun che savess forsa era survir da model
per autras vischnauncas. En connex cun las ovras atomicas, che vegnan
messas pli e pli en damonda, seregord’ins adina puspei dil project dalla
Greina. Benedetg Camenisch, Surrein/Sviz, sefatschenta en siu artechel
cun la damonda schebein il Plaun la Greina seigi insumma adattaus dil
pugn da vesta geologic per in lag artificial e propona ulteriuras variantas.
La contribuziun dad Augustin Manetsch ei dedicada ad in carstgaun
ch’ha adinaviviu plitostagl ur dallasocietad ed en cuntradicziun cunquel-
la. Pils collaboraturs da radio e televisiun eis ei impurtont e necessari da
saver schebein lur emissiuns contonschien il publicum e tgei che quel tra-
tgi dad ellas. Per eruir diember e meini ei vegniu instradau differentas re-
tschercas. Il cau dil post da programs a Cuera, dr. Clemens Pally, dat ina
survesta davart quellas retschercas e.lur resultats. Sco usitau vegn era
quei numer concludius tras la cronica, redigida da Norbert Berther.

La redacziun ha saviu fixar cun la stampa novs termins da publicaziun
pigl Ischi semestril, numnadamein: 1. da matg e 1. da november. Fin da
redacziun ei ussa mintgamai dus meins avon, piaigl 1. damarsed igl 1. da
settember.

